
Левиафан (1651)

Томас Гоббс Англияның оңтүстігіндегі Мальмсбериге жақын жердегі Вестпорт елді ме-
кенінде дүниеге келген. Ол 1608 жылы Оксфорд университетін тәмамдап, терең классикалық 
білім алады. Жас философ Девоншир герцогына қызметке тұрады. Арасында азғана үзіліс 
жасағаны болмаса, 70 жылға жуық өмірін осы қызметпен өткізеді.

Гоббс бірнеше жыл даңқты философ Фрэнсис Бэконның хатшысы болып қызмет етті. 1610–
1636 жылдар аралығында Гоббс үш рет ұзақ сапарға шығып, Еуропаны аралайды. 1629 жылы 
ол «табиғат философиясымен» айналысады, этика мен саясат сабақтарын да назардан тыс 
қалдырмайды. Гоббс 1630 жылдардың аяғына қарай «Тән туралы», «Адам туралы», «Азамат 
туралы» атты үш кітаптан тұратын философиялық трилогиясын жазуға отырады. Ағылшын 
елінің аумалы-төкпелі саяси ахуалынан қашқан Гоббс 1642 жылы Парижден баспана табады. 
Философ өзіне тиесілі шағын ғана бейресми университет ашып алған Мерсеннмен достасады. 
Ол жерде даңқты философ Гассендимен және француз дәрігері, философ Самуил Сорбьермен 
танысады. Гоббс Декарттың шығармаларын оқиды, алайда оның көзқарастарымен келіспейді. 
1642 жылы «Азамат туралы» кітабы, 1651 жылы философтың өміріндегі ең басты шығармаға 
айналған «Левиафан» жарық көреді.

«Левиафан» – финикиялық мифологиядағы құбыжық бейнесі.
1651 жылы Англияға оралып, «Тән туралы» кітабын аяқтайды. 1654 жылы кітабы жарық 

көрген соң, автордың математик Уоллиспен ұзаққа созылған, бітпейтін дау-дамайы басталады. 
1658 жылы «Адам туралы» трактатын жариялайды. Әбден қартайғанға дейін Гоббс көптеген 
философтар мен ғалымдар тарапынан сынға ұшырап отырды. 1679 жылы Девоншир 
герцогының немересіне қызмет етіп жүріп, қайтыс болады.

Биліктің жалпы теориясы

Томас Гоббс жаңа дәуірде саясат мәселесімен терең айналысқан алғашқы көрнекті фи-
лософ еді. «Левиафан» – оның кемеліне жетіп, толысқан шағында жазған еңбегі. Гоббс өзінің 
шығармаларын жариялауда қандай да бір қатаң логикалық тәртіпті ұстанған жоқ. Десе де бұл 
шығармалар 1630 жылдардың өзінде-ақ туындаған терең толғаныстардан шыққан тұтас бір 
ойдың тобықтай түйінін көрсетеді. Шығармаларының бәрі жалпы бір жүйеге тоғысқанымен, 
әрқайсысының өзіндік белгілі бір орны бар. Философ еңбектерінің негізгі діңгегі бір ғана 
тақырып – билік теориясы. Билік мәселесін ол сан қырынан – физика, антропология және 
саясат сияқты ғылымдар тұрғысынан қарастырады. Гоббс кітаптарын ағылшын және латын 
тілдерінде жазды. «Левиафанның» бірінші нұсқасы 1651 жылы ағылшын тілінде жарық көрді. 
Латын тіліне 1668 жылы ғана тәржімаланды. Гоббс бұл еңбегінің бірқатар бөлімдерін алдымен 
латын тілінде жазған деп топшылауға болады. Себебі кітаптың латын тіліне аударылған 
бірқатар бөлімдеріне қарағанда, ағылшын тіліндегі нұсқасы көп өңделіп, түзетілмеген.

Potentia мен Potestas

Гоббс билік туралы айтқанда, ағылшын тілінде power сөзін, ал латын тіліндегі тәржімасында 
«potentia» және «potestas» деген екі терминді қолданады. Оның біріншісі (potentia) билік 
ықпалын да жүргізетін, ықпалға да ұшырайтын күш деп түсіндіріледі. Бұл күш қарекет 
барысында байқалады. Ал нәтижесі сыртқы жағдайларға тәуелді. Екінші термин (potestas) 
заңға (саяси билікке) бағынатын билікті білдіреді. Табиғи күштен айырмашылығы – саяси 
билік қолдан жасалады. Гоббс үшін билік ұғымы – танымның әрі қайнар көзі, әрі нысаны мен 
мақсаты. «Қайнар көз болатын себебі – білім адамды тануға ұмтылған билікке негізделген. Ал 
нысаны болатыны, білім дегеніміз – заттар мен жаратылыстың бір -біріне әсер етуінің көмегімен 
олардың заңдылықтары мен тәсілдерін ұғыну. Мақсаты дейтініміз – ғылымның түпкі мұраты – 
адамның табиғатқа ғана емес, өзінің жеке тағдырына да үстемдігін орнату».

Гоббстың пайымдауынша, билік туралы ілім – шынтуайтында, «адам туралы ғылым».Бұл 
– Құдай туралы «ілімге» жанаспайтын ғылым, өйткені біз Құдай туралы ешнәрсе білмейміз, 
теология ешқашан ғылымның орнын баса алмайды. Адам туралы ілім «ғылым» болып 
саналады,  өйткені ол қалыптасқан ғылыми талдау тәсілдеріне негізделіп жүргізіледі. Гоббс 
картезиандықтың негізгі постулаттарымен келіспейді. Ол туа біткен ақиқат жоқ деп есептейді. 
Билік туралы ғылым тек адамзат қоғамын жан-жақты зерттеудің нәтижесінде ғана қалыптасады. 
Жеке адамның таным қабілеті мен оның іс-әрекеттеріне түрткі болатын қозғаушы күштерді 
зерделей келе, саяси биліктің бастауын анықтай аламыз. Адамның табиғаты туралы білім 
мен билік болмысының сипаттамасынан адамзат қоғамының табиғи ахуалының теориясы 
келіп шығады. Осының негізінде ғылымның барлық саласының басын қосатын, негізінен 
адам табиғатын зерттейтін саяси антропологияны қалыптастыруға болады. Бұл шығарма 
көлемінің ауқымдылығына қарамастан, жақсы жазылған әрі жеңіл оқылады. Кітап бір-біріне 
рухы жағынан мүлде қабыспайтын «Адам туралы», «Мемлекет туралы», «Христиан мемлекеті 
туралы», «Түнек патшалығы» атты төрт бөлімнен тұрады.

1. Адам туралы

Гоббс трактатын түйсікті зерттеуден бастайды. Түйсікті, алдымен, физикалық және фи-
зиологиялық тұрғыдан, содан кейін психикалық жағынан сипаттайды. Сыртқы нысан сезім 
мүшелерінде түйсіну әрекетін туғызады, ол тікелей не болмаса қоршаған орта арқылы алдымен 
миға, одан кейін жүрекке белгі береді. Содан кейін әрекет кері бағытта өріс алады. Сыртқы 
әсерден туған бұл кері әрекет енді бізге айналадағы шындықтың бейнесі болып көрінеді. Гоббс өз 
теориясында мәселенің үш қырын біріктіруді көздейді: түйсікті механистік тұрғыдан түсіндіріп, 
санадағы сезімді субъективті түрде мақұлдап, осы сәтте пайда болатын сыртқы жағдайды 
қабылдауды ұғындырады. Санадағы түйсік бейне, ой немесе елес қалпында болады. Бұл 
терминдерді Гоббс синонимдер ретінде қолданады. Адамның ақыл-парасаты – эмпирикалық 
болжалдың ассоциация туғызу арқылы санада орнығуы. Гоббстың түсіндіруінше, ғылым 
дегеніміз – құрастыру. Геометрия – өзінің мәні тұрғысынан ақиқат, өйткені ғалым-геометр 
шартты анықтамаларды қолдана отырып, оны әртүрлі құрамдас бөліктерден құрастырып 
шығады. Геометриялық модельді пайдалануға болмайтын тұста ғылым да аяқталады. Нағыз 
ғылым дегеніміз – зерттеу тақырыбына қатысты анықтамалардан туындайтын барлық 
салдарға көз жеткізу.

VI бөлімде құмарлық туралы сөз қозғалады. Гоббс біздің өміріміз – шын мәнінде, дене 
мүшелеріміздің ерік-қалауымызға бағынбайтын үздіксіз қозғалысы деп есептейді. Бұл – еркін 
қозғалысқа, мысалы, орыннан орынға ауысуға қарсы органикалық қозғалыс. Біз ұғынатын 
объектілер жүрекке қозғалыс береді, демек, олар органикалық қозғалысқа әсер етеді немесе 
кедергі жасайды. Осы объектілер мен органикалық қозғалыс үйлесім тапса – рақаттану, ал 
керісінше, элементтер арасында қайшылық туындаса – наразылық пайда болады. Олай болса, 
елігу мен жирену – игеру мен болдырмауға бағытталған қозғалыстың елеусіз бастамасы. 
Құмарлық адамды өзіне жақсы күй сыйлайтын, яғни оның органикалық қозғалысына сай 
келетін объектіге бағыттайды. Бірақ құмарлық қара бастың қамына айналып кетуі де мүмкін. 
Құмарлықтың кейбір түрлерін, мысалы ғылыми еңбекке талпыныс, айқас тілеу, демек, басын 
бәйгеге тігіп, тәуекелге бел буу және т.б . органикалық қозғалыспен түсіндіру қиынға соғады. 
Әйтсе де адам, негізінен, өзінің сыртқы әлеммен қарым-қатынасын еркін ерік-жігердің негізінде 
емес, керісінше, сыртқы жағдайлардан алған білімі мен құмарлығын бір арнаға тоғыстыру 
арқылы түзеді. Гоббс кітаптың VIII бөлімін интеллектуалды ізгілікке арнаған. Ізгілікті бәрі 
бағалайды. Олардың бірі – туа біткен, мәселен, ақыл зеректігі болса; кейбірі дағды немесе тәрбие 
бары-сында қалыптасады. Біздің ақыл-парасатымыздың әртүрлі болуы адамдардың физиоло-
гиялық қалпындағы, сезімдеріндегі, сондай-ақ мәдениетіндегі ерекшеліктерінен туындайтын 
құмарлықтарына байланысты. Сондықтан да тілек дегеніміз – жеке ерекшеліктеріміздің 
формасы болып саналады. Гоббс IХ бөлімде білім туралы сөз тарқата отырып, оны фактіні 
білу және сол бір фактінің басқамен дәйекті байланысы деп бөліп көрсетеді. Осыдан кейін ол 
Х бөлімде құдіреттілік туралы мәселеге көңіл бөледі: «Адамның құдіреттілігі, тұтастай алғанда, 

оның келешекте қандай да бір айтулы игілікке жетуге жәрдемдесетін мүмкіндіктері. Ол табиғи, 
не инструменталды түрде болуы мүмкін». Табиғи құдіреттілік – жеке физикалық күш-қуатпен 
байланысты. Инструменталды құдіреттілік – одан да артық күш-қуатқа ие болуға мүмкіндік 
беретін құдіреттіліктің түрі. «Өзара келісіммен біріккен қауымның бар күш -қуатын өз еркімен 
нақты бір жеке немесе азаматтық тұлғаға беруі – адам құдіреттілігінің биік шыңы. Ол күш бұл 
құдіреттің бәрін өз еркімен жұмсай алады, мысалы, мемлекет құдіреттілігі немесе әр тұлғаның 
қалауына қарай, партиялар мен партия лигаларының құдіреттілігі сияқты...», – дейді Т. Гоббс.

Содан кейін құдіреттіліктің түрлі формаларын және олардың көрініс табатын салаларын 
қарастырады: ол – дәулет, абырой-бедел, табыс, дворяндық лауазым, сұлулық. Мәселен, білім 
туралы ол былай дейді:

«Білім – аса үлкен құдірет емес, өйткені ол сырттай білінбейді, сондықтан ешкімнің бойынан 
байқалмайды, ол бәрінің уысына түсе бермейді, оны санаулы адам ғана игерген, осы аз ғана 
жанның өзі аз ғана нәрсе біледі. Білімнің табиғаты да сондай, басқаның бойындағы білімді 
көру үшін ол адамның өзі асқан білімдар болуы керек». Қолданбалы өнер әскери-инженерлік 
ғылым, әскери машиналар құрастыру және т.б. үшін пайдалы болғандықтан, қоғам ішінде үлкен 
қолдауға ие болды.

«Мейлі адамдар (көпшілігі солай етеді) өздерін қалауынша жоғары бағалай берсін, алайда 
олардың шын бағасы өзгелердің берген бағасынан жоғары емес». Бұл бөлім абырой туралы 
пайымдаумен тәмамдалады. Бүгінде біз оны адам біліктілігінің деңгейі деп айтып жүрміз. 
Адамның абыройы – оның құны мен бағасынан, сондай- ақ сіңірген еңбегінен бөлек нәрсе. Бұл 
– оны ел неге лайықты деп санаса, соған берілген арнайы дарыны немесе қабілеті.

Келесі бөлімде Гоббс адам әдет-қылықтарының алуандығын қарастырады. Ол адамның 
бойында билікке деген қажымайтын, ашкөз ұмтылыс бар екенін көрсетеді. Бұл ұдайы 
ұмтылысқа өлім ғана тоқтау салмақ. Соғыстарды да осымен түсіндіруге болады. Адам тіпті 
патша болса да, оған бұл аз болып көрінеді. Қанағат етпейді. Неліктен? Өйткені оған қолындағы 
барынан айырылып қалу қаупі төніп тұр. Сондықтан патша өзінің қол астындағы иелігін 
кеңейте түскісі келеді. XII бөлімде Гоббс дін мен адамның қатынасын егжей-тегжейлі талдайды. 
Содан кейін философ табиғи ахуал, табиғат заңдары, қоғамдық келісімдер мен шарттар туралы 
мәселелерді қаузап, ІІ кітапқа ауысады.

Табиғи ахуалда адамдардың бәрі бір-біріне қарсы соғыс ашады. Бұл жағдайда «әр адам-
ның барлық нәрсеге, тіпті кез келген өзге адамның өміріне де құқы бар...». Бұқара санасы 
тыныштықты қалап, барлық адамдар бейбітшілікке ұмтылған кезде ғана келісімшарттар мен 
қоғамдық келісімді бекітуге қолайлы уақыт туады және ол адамның бейбітшілікке жетуге 
деген үміті сөнгенге дейін жалғаса береді... Сонда, «...адам бейбітшілік пен өзін -өзі қорғау 
мүддесіне келгенде басқалармен бірдей барлық құқықтарынан бас тартуға келісім беруі 
керек. Өзге адамдармен қарым -қатынасында өзгелердің өзіне қаншалықты дұрыс қарағанын 
қаласа, өзі де сол деңгейдегі еркіндікті қанағат етуі керек». Гоббс құқықтың өзара ауысуы 
туралы келісімшарттың барлық аспектілерін талдайды. «Олардың жетістігінен кейін келісімді 
орындау» айрықша маңызды. Әйтпесе адамдар табиғи ахуалға қайта кері кетеді. Кітабының 
тағы бір тұсында табиғи ахуалды «Адам – адамға қасқыр» формуласымен сипаттаған Гоббстың 
анықтамасы жалпыға мәлім. Бұл тұжырымдаманы Руссо қатаң сынға алды. Руссоның 
пікірінше, Гоббс дәйектеген адам атаулының бір-біріне қарсы соғысы – қоғамның бастапқы 
емес, аяқталатын ахуалы.

2. Мемлекет туралы

Қоғамдық келісімнің нәтижесінде мемлекет, яғни ұйымдасқан қоғамдық өмір пайда бо-
лады. «Левиафанның» екінші бөлімі тұтасымен мемлекет тақырыбына арналған. «Мемлекет 
дегеніміз – біртұтас тұлға. Ел -жұрт өзара келісімге келу жолымен мемлекетті өздерінің 
іс- әрекеттеріне жауапты етті. Осылайша, осы тұлғаның өздерінің бейбіт өмірі мен ортақ 
қауіпсіздігі үшін бар күш- қуатын қалауынша пайдалануына келісім берді». Гоббстың ертеректегі 
«Азамат туралы» трактатында ұсынылған кез келген саяси ұйым демократиядан басталады 

деген идеясы «Левиафанның» II кітабында мүлдем ұмыт қалған. Әйтсе де теориялық тұрғыдан 
алғанда, қоғамдық келісімге қатысушылар билікті өз арасында бірдей бөлісе алады. Мұндай 
жағдайда демократия орнайды. Болмаса оны жоғары мәжіліске, аристократияға немесе 
суверенге, яғни, монархияға тапсыруына да болады. Бірақ басқарудың дәл осы соңғы формасы 
– басқарудың ең дұрыс түрі болмақ:

«...Монархияны басқарудың өзге екі формамен салыстырғанда мынадай ерекшелігін аңға-
рамыз... Халықтың атынан сөйлейтін, яки осындай құқыққа ие мәжіліс мүшесі – ең алдымен, 
өз болмысының да иесі. Сондықтан ондай адам саяси тұлға тұрғысынан бар ынта-жігерімен 
ортақ игілікті қамтамасыз етуге барын салса да, жеке игілігі, отбасының, туған- туыстары 
мен достарының игілігіне де бей жай, атүсті қарай алмайды. Егер ортақ мүдделер оның жеке 
мүдделеріне көлденең келсе, көп жағдайда ол жекесін жоғары қояды, өйткені адамның 
құмарлығы әдетте оның ақыл -парасатын жеңіп кетеді. Сондықтан ортақ және жеке мүдделер 
үйлесіп, тоғысқанда ғана ұтады. Ондай үйлесім тек монархияда ғана бар. Монархтың бақ- 
дәулеті, күш -құдіреті мен атақ -даңқы оның құзырындағы ел -жұртының дәулеті, күш -қуаты һәм 
абырой , беделімен біртұтас».

Қоғамдық келісім дегеніміз – оған қатысушылардың әрқайсысы: «Мен осы адамға, яки 
адамдардың осы тобына билікті тапсырамын және оларға өзімді басқару құқығын беремін», 
– деп мәлімдейтін сәт. Гоббс осы келісім – адамның өз табиғи құқықтарынан бас тартуы деп 
көрсетеді. Біреудің қолына билікті беру оны өзінің өкілі етіп сайлау дегенді білдіреді. Суверен 
– өзіне бағынышты ел-жұртының ең жоғары өкілі. Оған ешқандай да «өкілетті орган» қарсы 
тұрмауы тиіс. Оның құзырындағы бірде-бір адам сувереннің шешіміне қарсы келе алмайды. 
Өйткені ол осы шешімді алдын ала мақұлдаған болатын. Осы шешім қабылданғанға дейін оны 
өзінің жеке басының шешімі ретінде мойындаған. Алдын ала мойындаудың жоғары көрінісі – 
абсолютизм. Сондықтан суверен орасан зор құқыққа ие болады. Адамды суверенге бағыну 
міндетінен құтқаратын жалғыз ғана себеп бар, ол – адамның өз өміріне төнген қауіп.

II кітапта
• Саясат (мемлекетті басқару, кеңес, суверен өкілінің қызметтері);
• Экономика (мемлекетті азық-түлікпен қамтамасыз ету және өмірге ұрпақ әкелу); 
• Заң (азаматтық құқық; қылмыс және жазадан құтқаратын һәм оларды жұмсартатын 

жағдайлар); 
• Әлеуметтану (мемлекеттің әлсіреуі мен оның күйреуіне әкелетін себептер) мәселелері 

егжей-тегжейлі қарастырылады. 

Аталған бөлім III кітапта қисынды жалғасын табатын «Табиғат арқылы Құдайдың билеуі 
туралы» тарауымен аяқталады.

3. Христиан мемлекеті туралы

«Левиафанның» үшінші бөлімінде шіркеу билігі саяси билікке бағынуға тиісті екені айтылады. 
Ескі және Жаңа Өсиет мәтіндерін негізге алған Гоббс тіпті Исаның өзі жердегі билікке қарсы 
тұратын Құдай Патшалығын құруға тырыспағанын көрсетеді.

Құдай Патшалығының мекені – бақи дүниеде.
«Шіркеу билігі туралы» 62 тарауда Гоббс тарихты суверендердің әлі ақиқат сенімді 

ұстанбаған және оны қабылдаған кезі деп екі кезеңге бөледі. Бір елдің құзырындағы азамат 
сувереннің сенімінен басқасын ұстанатын болса, Гоббстың пікірінше, ол іштей ғана сеніп, ал 
іс жүзінде биліктің талабын орындауы тиіс: «Бірақ патша, яки сенат немесе басқа бір суверен 
бізге Исаға сенуге тыйым салса, не істейміз деп сұрауы мүмкін біреу. Бұған мен мұндай тыйым 
салу нәтижесіз болып қалады деп жауап беремін, өйткені сенім мен сенбеушілік ешқашан 
адам бұйрығымен болмайды. Сенім – Құдайдың берген сыйы. Оны ешкім сый -сияпатпен 
алдап бере де алмайды, жәбірлеп, қорқытып тартып та ала алмайды. Сувереніне бағынышты 

адамның мәжбүрлі түрде істеген әрекеттерінің бәрі және өз еркімен емес, өз елінің заңдарына 
мойынсұнып істеген барлық істері азаматтың емес, оның әрекеттері болып саналады және 
мұндай жағдайда жұрттың алдында Исаны теріске шығарған – бағынышты адам емес, оның 
билеушісі және оның елінің заңдары». Егер суверен ақиқат сенімді ұстанса, онда қоғамдық 
әдептің тазалығын шіркеу емес, өзі қадағалауы тиіс. Сондай-ақ шығарманың осы бір ұзақ 
бөлімінен Гоббстың Римге қарсы күресте англикан шіркеуін қолдайтыны байқалады.

4. Түнек патшалығы туралы

Төртінші бөлім – кітаптың ең қысқа бөлігі. Бұл – жердегі патшалықтардың ісіне араласу 
құқығын иеленіп алған католик шіркеуіне қарсы бағытталған жойқын шабуыл. Гоббстың 
осы тақырыпқа қатысты пайымдауынан қысқаша үзінді берейік: Папаның қазіргі шіркеудегі 
(Інжілде «Исаның патшалығы» деп аталады) Исаның мәртебелі өкілі болу дәмесімен III 
Иннокентий кезінде кеңес құрған Латерандағы төртінші собордың шешімі шығады: Егер қандай 
да бір король папаның ескертуінен кейін өзінің корольдығын күпірліктен тазартпаса және осы 
үшін шіркеуден аластатылып, бір жылдың ішінде шүкіршілік етпесе, онда оның құзырындағы 
бұқара оған бойсұну міндетінен босатылады. Ал Рим шіркеуі қолдауға тыйым салған 
пікірлердің барлығы күпірлік деп есептеледі. Осы себепті папаның мүдделері басқа христиан 
корольдарымен қақтығысқа түскен жағдайда, король құзырындағылардың ойын қараңғылық 
тұманы басқаны сонша, олар заңды билеушілерінің тағын тартып алған жат жерліктен өздері 
осы таққа отырғызған жанды ажырата алмай қалады. Осылай ақыл- ойларын тұман басқан 
кезде оларды бір -біріне айдап салады. Олар дос па, қас па ажыратпастан, бір-біріне қарсы 
шайқасады. Осының бәрі басқа адамның даңққұмарлығы үшін жасалады.

Қысқаша шолу, қорытынды және қосымша

Кітаптың ағылшын және француз тіліндегі толық басылымдары шығармадағы барлық сөз 
болған мәселелерді қысқаша шолумен және қорытындымен тәмамдалады. Қорытындыда 
заңды, бірақ құлатылған билік жақтаушыларының жеңімпазға мойынсұну мүмкіндігі 
қарастырылады, яғни мұнда король тақтан тайдырылып, өлім жазасына кесілгеннен кейін 
республика жарияланып, билік Кромвельдің қарулы қолына өткен кездегі роялистердің 
алдында тұрған адамгершілік мәселесі еске алынып тұр. Өзінің теориясына сәйкес Гоббс бұл 
жағдайда жаңа билікпен ынтымақтасудың қажеттігін мақұлдайды. Әйтсе де төңкеріс пен 
патшаны өлтіруді ақтайтын көзқарас ретінде қабылдануы мүмкін пікірлерді айтудан барынша 
тартынады.

1668 жылғы латын тіліндегі басылымына Гоббс кітаптың жалпы көлемінің он екіден бір 
бөлігін құрайтын қосымша қосады. Мәтін «Сенімнің никейлік символы туралы», «Күпіршілік 
туралы», «Левиафанға» қарсы кейбір пікірлер туралы» деп аталатын үш тараудан тұрады.

Ф.Трико өз шығармаларының дінге қарсы сипаты үшін 1666 жылы Гоббстың қуғын-сүргінге 
ұшыраудан қауіптенуіне себептердің жеткілікті болғанын атап көрсетеді. Дәл осы жылы Гоббсты 
дінсіз деп айыптап, кейбір кітаптарын басып шығаруға тыйым салады. Ал Рим папасы оның 
осы еңбектерін тыйым салынған кітаптар индексіне енгізеді. Гоббс өз қосымшасында осындай 
айыптаулардан қорғануға тырысады. Өз ілімін ақтап, күпірлік еткендерді жазалайтын заңдарды 
қарастырады. Ф. Триконың түсіндіруінше: «Қалай болғанда да, автор өзін ортодоксалды 
көзқарастағы адаммын деп атағанымен, оның діни мәселелерге қатысты пікірлерінің көбінесе 
екіұшты және тым тосын болып келетіні анық. Тіпті өз сенімінің мінсіз тазалығын дәлелдеу 
үшін жазылған Қосымшаның III тарауында ол еш қобалжымастан, Құдай дегеніміз – тән деп 
мәлімдейді».



7

Кітап:
Тарау:
Дәріс:

Философияның таңдаулы 25 кітабы
2. Жаңа дәуір философиясы. Ағартушылық философия
5. Томас Гоббс (1588–1679)

Түсіндірме

«Левиафан» авторының философиялық теориясында осы шығарма өмірге келген тұстағы 
әлеуметтік-саяси ахуалдың іздері жатқаны күмәнсіз. Сол уақыт қоғамды әбден шиеленіскен 
дағдарыс дендеген қысылтаяң кезең еді. Бұл еуропалық қоғам мен мәдениеттің барлық 
қырларын, яғни ғылымды, саясатты һәм дінді де шарпыған әлеуметтік және институционалды 
дағдарыс болатын. Осы орайда аталған салалардың нысандары мен өзара байланыстарын 
қайта қараудың, яғни қазіргі тілмен айтқанда, қоғамды тұтастай «институционалды талдау-
дың» қажеттігі сезілді. Осындай ахуалда Гоббс өз еңбектерінде ақиқат білімнің шарттары 
мен шекараларын көрсетуге, саяси ойынның негізінде жатқан ережелерді белгілеуге және 
мемлекеттегі діннің орны мен рөлін анықтауға талпынды.

Гоббстың шығармашылық мұрасындағы «Левиафанның» орны

1651 жылы «Левиафан» басылып шыққанда, Гоббстың философиялық көзқарастары да іс 
жүзінде қалыптасып болған-ды. Автордың көздеген ойына сәйкес, осы шығармасы алдыңғы 
еңбектерінде айтылған болжамдарының ғылыми негіздемесі, синтезі мен жалпы қорытындысы 
болуы тиіс еді. Дегенмен «Левиафанды» Гоббстың басқа шығармаларымен салыстыра келе, 
одан біздің назарымызды аударатын жаңа пайымдауларды таба аламыз. Бұл шығарма шын 
мәніндегі ғылыми еңбек болудан үмітті.

Кітап өзінің антропологияны зерделеудегі қатаң дедуктивті тәсілімен айрықшаланады. 
Мысалы, бірінші бөлімде Гоббс дінді сенім антропологиясы тұрғысынан қарастырады. «Азамат 
туралы» трактатында дін тіпті парыздың діңгегі іспеттес, табиғи заңдарда көрініс тапқан 
моральдық принциптерді ақтаушы ретінде көрсетілген. Ал бұл кітапта дін күрделі әуестік 
ретінде қарастырылады. Алайда ол айрықша мәнге ие, өйткені адамдардың іс-әрекетінің 
бейбіт немесе қаһарлы болуы осы әуестікке байланысты. «Левиафанда» тұлға мен қоғамдық 
өкілеттіліктің жаңа теориясы ұсынылады. Қоғамдық өкілеттілік іс-қимылдың бастамашысы, 
яғни «билікті үлестіруші» мен оның орындаушысының арасындағы заңдық қатынас ретінде 
қарастырылады. Келісімді бекіту құқығы, сондай-ақ қоғамдық келісім теориясында да көрініс 
тапқан. Өйткені құқық заттармен қатар, іс-қимылға және тұлғаға билік жүргізуге де таралады. 
Қоғамдық келісімді бекітумен бірге кері құбылыс та пайда болады. «Құқықтардың көзделуін» 
тірек ете отырып, суверен өзі азаматтық борышты орындаудың кепілі болуы тиіс. «Левиафанда» 
мемлекет теориясының күрделі және егжей-тегжейлі ерекшеліктері пайымдалған. Осы еңбекте 
алғаш рет институционалды логикалық схема ұсынылады. Бұл логикалық схема белгілі бір 
деңгейде әлі күнге дейін өз күшінде. Қоғам мемлекеттілік формаларының дамуына жол беретін 
теорияға ие болды. Қоғамдық институттардың логикасы суверендік басқарудың кемшіліктерінің 
тігісін жатқызады. Сонымен бірге азаматтың құқықтары мен міндеттерін де анықтайды. И.Ш. 
Зарканың дәл аңғарғанындай: «еңбекте саяси мәселелер әлеуметтік тепе-теңдікке байланысты 
қарастырылады, ал қоғамдық институттардың өзгермейтіні туралы аристотельдік теорияны 
олардың өзін-өзі реттеу теориясы алмастырады».

Ғылымды қалай анықтауға болады?

Франсуа Трико Гоббстың парасаттылық пен ғылым арасына шек қойса да, дұрыс жолмен 
сараланған тәжірибенің ғылыми білімнің қайнар көзі болу мүмкіндігін теріске шығармайтынын 
атап көрсетеді. «Тәжірибе – кез келген білімнің қайнар көзі», – деп жазады философ өзінің 
«Заңдардың элементтерінде». Осыған ұқсас, «Азамат туралы» трактатының екінші басылымына 
жазған алғы сөзінде ол өз кітабының ғылыми сипатқа ие екенін айтады, өйткені «тәжірибе 
жолымен алынған өзіндік принциптерге сүйенетінін» тұжырымдайды. Ф. Трико бұдан белгілі бір 
қайшылықты көреді. Гоббс, бір жағынан, ғылым шарттылық негізінде жасалған деп есептейді, 
ал, екінші жағынан, тәжірибеден алынған мәліметтерге негізделетіні туралы идеяны ұсынады. 
Адамды тану мәселелерінде, әсіресе саяси зерттеулерінде Гоббс негізінен тәжірибеге сүйенеді.

«Левиафан», ең алдымен, тәжірибелік мәліметтерді талдау негізінде жазылған. Автор алғы 
сөзде жазғандай, «әр адам, әсіресе билеуші өзінен нақты тұлғаны емес, тұтас Адамзатты көруі 
тиіс». Гоббстың ғылымға берген екінші анықтамасы өте қысқа және тек қана «таза ғылымға» 
қатысты.

Сенім және саясат

«Левиафанда» автор ойша дәлелдерге сүйене отырып, Киелі Кітапты үстірт сынап өткен. 
Жазбаның мазмұнын тексере келе, Гоббс кейбір теологиялық жұмыстардың саяси қолай-
сыздығын дәлелдеуді қалайды. Оның философиялық еңбектерінің мақсаты – республиканың 
өмір сүру құқын негіздеу, яғни суверенді заңдастыруға бағытталған. Діннің қоғамда алатын 
өзіне лайықты заңды орны бар. Дегенмен діннің қоғамдағы бейбітшілік пен келісімнің қорғаны 
– зайырлы биліктің ісіне араласпағаны жөн. Діни мәтіндерге сүйенген Гоббс англикан шіркеуінің 
католицизмнен іргесін ажыратуының дұрыстығын негіздеуге және ақтап алуға тырысады.  
Философия тұрғысынан алғанда, қазіргі кезде осы бөлімді кітаптың ең әлсіз тұсы деуге болады.

Дегенмен оның өзі автордың саяси доктринасына иллюстрация ретінде қызық. Гоббстың 
саяси философиясы сол кездегі дәуір шындығымен біте қайнасып жатыр. Тіпті «Левиафанның», 
негізінен, теориялық мәселелерге арналған бөлімдерінің өзі заман құрсауынан шыға алмаған. 
Оларды жазу барысында философ, ең алдымен, өз дәуірінің саяси мәселелерін меңзейді. Егер 
Рим зайырлы істерге араласуын қойған болса, III және IV кітаптар қазіргі кезде тарихи құнды 
жәдігер ретінде ғана қалар еді. Белгілі бір мағынада «Левиафан» шіркеудің қоғамдық өмірден 
алатын орнын белгілеп берді және бұған оның мойынсұнуына тура келді.

Абсолютті монархияны жақтаса да, Гоббстың «адам құқықтары» идеясының басында 
тұрған ойшыл екенін атап көрсеткеніміз және есте ұстағанымыз абзал. Гоббс мұрасының біз 
үшін маңызды болуының ең басты себебі де осында болса керек.


